
建康明日己丑　上親布陣復與友諒戰友諒悉以巨舟

連鎖爲陣旌旗樓櫓望之如山我軍舟小怯於仰攻往往

退縮　上不懌親執旗四麾右師少𨚫　上命斬隊長而

下十餘人猶不能止時郭興侍側趨進曰彼舟如此大小

不敵非人不用命也臣愚以爲非火攻不可　上然之卽

命常遇春諸將分調網船載葦荻置火藥其中至晡時東

北風起乘風縱火焚其戰艦數百艘煙焰障天友諒弟僞

王陳友仁陳友貴及平章陳普略等皆焚死又明日庚寅

永忠通海及汪興祖趙庸復以六舟深入搏擊之敵聯大

艦悉力拒戰我師望六舟無所見意其已陷没有頃六舟

飄𩘔而出行繞敵船勢如游龍我師見之合戰益力敵兵

大敗永忠等還　上勞之曰今日之捷諸君之力也又明

日辛卯復聯舟大戰自辰至午敵兵復大敗友諒欲退保

鞋山我師先至罌子口横截湖面邀其歸路友諒不得出

是夕我舟渡淺泊於左蠡與友諒相持者三日　上以書

遺友諒曰方今取天下之勢同討夷狄以安中國是爲上

策結怨中國而厚夷狄是爲無策曩者公犯江州吾不以

爲嫌生還俘將欲與公爲約從之舉各安一方以候天命

此吾之本心也公失此計乃先與我爲讐我自破公江州

遂蹂蘄黃漢沔之地因舉龍興〈卽南昌府也〉十一郡奄爲我有

--

今又不悔復起兵端旣困於洪都兩敗於康山殺其弟姪

殘其兵將損數萬之命無尺寸之功此逆天理悖人心之

所致也設使公僥倖逃還亦宜修德勿作欺人之寇卻帝

名而待眞主不然喪家滅姓悔之晚矣友諒不答兪通海

與衆議曰湖水有淺處舟難𢌞旋不利戰莫若入江據敵

上流彼舟若入卽成擒矣劉基亦密言於　上請移軍湖

口期以金木相犯日決勝　上從之八月八日我舟入江

駐南湖嘴水陸結營列栅江南北㟁置火舟火筏中流戒

嚴以俟敵舟不敢出糧且盡二十七日敵計窮冒死突出

繞江下流欲由禁江逃囘　上麾諸軍追擊復以火舟火

筏衝之敵舟散走追奔數十里自辰至酉友諒中流矢貫

晴及顱而死擒其太子善兒其平章陳榮等悉以軍馬來

降張定邊乘夜以小舟載友諒屍及其子理奔武昌復立

理爲帝○初　上之援安豐也劉基諫不宜輕出　上不

聽及敗呂珍移師圍廬州三月不下聞僞漢圍南昌　上

謂諸將曰爲一廬州而失江西豈兵家之法耶命解圍援

南昌及友諒敗死　上謂劉基曰我不當有安豐之行使

陳友諒乘我之出京城空虛順流而下直搗建康進無所

成退無所歸大事去矣今友諒不攻建康而圍南昌此計

之下者不亡何待乃知天命有所歸也時四方羣雄割據

